
Sweet Truth 
 

 

Kesyon: Kisa pwoblèm lan ye? Poukisa mwen ta dwe gen enkyetid konsènan sik ajoute ki gen 

nan chèn restoran nan NYC? 

Repons: Si ou menm, manm fanmi w, zanmi w oswa vwazen ou yo ap goumen avèk 

dyabèt tip 2, maladi kè, maladi fwa, eksè pwa, oswa kansè, nou ta dwe gen enkyetid 

konsènan sik ajoute yo.1  Lè yon moun konsome twòp sik ajoute li kapab lakòz li pran 

pwa, li kapab gen dyabèt tip 2, maladi kadyovaskilè, kari nan dan, ak lòt maladi 

kwonik.2,3 

Epitou, menm si pwoblèm sante sa yo pa konsène w pèsonèlman, ou ap toujou 

afekte akòz gwo kantite lajan maladi sa yo diminye nan bidjè4 vil la, epi li gen enpak 

negatif sou sante moun k ap travay nan NYC ak NYS.5 

Kesyon: Kisa pwojè lwa sa a pral fè? 

Repons: Pwojè lwa sa a pral egzije pou yo mete ikòn avètisman sou tablo ki gen meni yo 

ak nan afich ki nan chèn restoran yo pou atik ki gen plis pase 50 gram oswa plis sik 

ajoute,6 li sanble anpil ak ikòn avètisman pou sodyòm vil la te deside mete nan fen 

lane 2016.7 

Kesyon: Poukisa se 50 gram li ye? Poukisa li pa pi plis oswa mwens? 

Repons: Senkant (50) gram sik ajoute a se limit pou chak jou Administrasyon pou Manje 

ak Medikaman nan Etazini (Food and Drug Administration, FDA) rekòmande pou yon 

moun ki konsome 2,000 kalori pa jou.8 Nou dwe kenbe nan lespri nou li reprezante 

douz ti kiyè kafe edmi sik nan yon sèl fwa. Se anpil sik. 

Kesyon: Poukisa se sik ajoute epi se pa sik total? 

Repons: Li diferan ak sik natirèl nou jwenn nan fwi ak legim yo, ki vini ak fib ak nitriman ki 
bon pou sante a, sik ajoute yo se konsantre, kalori vid yo itilize pou fè moun achte 

plis manje ak bwason transfòme.9 

Kesyon: Mwen te tande gen anpil restoran ki gen difikilte akòz konsekans pandemi COVID-19 la. 
Èske egzijans sa a p ap yon chay pou yo? 

Repons: Mezi sa a aplike sèlman pou chèn restoran ki gen (15) lokal oswa plis nan senk 

(5) awondisman. Selon done ki fenk sòti sou endistri restoran an, gwo chèn restoran 

yo te yon jan byen rekanpe apre pandemi a. An reyalite, lavant  500 pi gwo chèn 

restoran yo (kòm yon gwoup) te ogmante a 18% nan lane 2021, sa ki fè yo byen 

repanke apre frap pandemi a paske yo jenere santèn milya dola nan lavant.10 

Gwo chèn restoran yo kapab kalkile byen fasil sik ajoute ki gen nan resèt 

estandadize yo. Selon nouvo lwa federal yo, moun ki ap fè pwodui alimantè yo gen 

egzijans sa a deja, sa ki fè yo te kòmanse mete enfòmasyon sou sik ajoute yo sou 

etikèt ki bay enfòmasyon sou manje a nan lane 2020. 

An reyalite, pi gwo chèn lan nan NYC ki se Dunkin’ Donuts deja ap pibliye 

enfòmasyon sou sik ajoute yo nan meni anliy li yo.11 

Kesyon: Èske rezidan New York yo sipòte pwojè lwa sa a? 

Repons: Wi. Gen yon sondaj ki te fèt nan lane 2021 ki montre gen yon gwo sipò nan de 

(2) pati yo pou sa a. Li te montre gen 85% rezidan k ap sipòte avètisman sou meni 

chèn restoran yo ki gen atik ki gen plis pase kantite sik ajoute12 moun kapab pran nan 

yon jounen. 

Kesyon: Kòman kanpay sa a ap sipòte ekite nan kesyon sante? 

Repons: Kominote ki gen plis nwa ak ispanik yo ekspoze pi plis ak manje ki fèt rapid, se 

pwodui segregasyon rezidansyèl la ki pran rasin nan politik istorik tankou 

diskriminasyon nan kesyon lajan labank ap prete, dezangajman, ak maketing ki 

sible.13   Katye sa yo gen plis chans pou yo gen restoran ki fè manje rapid14 ak mwens 

opsyon manje ki bon pou sante a15  Anplis, gen anpil piblisite pou bwason sikre ak lòt 

aliman vid ki sible jèn timoun nwa ak latino yo. Nan lane 2019, chèn tankou 

McDonald’s, Domino’s, ak Taco Bell, te depanse plis pase 1.5 milya dola nan piblisite 

televizyon ki sible timoun ak adolesan nwa ak ispanik, epi prèske tout piblisite pou 

manje rapid sa yo t ap fè pwomosyon pou manje ki gen anpil kalori, ki nan gwosè 

manje adilt, atik ki nan meni regilye, ki pa manje timoun.16 
 



Kesyon: Èske konsèy minisipal la pa t aksepte pwojè lwa ki te fèt sou sa a deja? 

Repons: Wi ak non. Vèsyon pou pwojè lwa ki te pase nan fen lane 2021 a te vin fèb pou 

kèk rezon, epi li te kouvri sèlman atik yo mete nan pakè alavans (tankou bwason fre 

yo). Nouvo pwojè lwa a kouvri tout atik ki nan meni a, li gen ladan l bwason ki nan 

distribitè bwason yo.17 

